ПРИЛОЖЕННЁ

Эта йылiсь ме баитi эшö и Кудымкарскöй трестiсь общественнöй питаннё сьöртi специалисттэзкöт, кытöн годовöй товарооборотыс вит миллион руб гöгöр, почти кыкись унажык, нежели сельскöй кооперация столовöйезын. Городас 59 предприятие, ны коласын эм ресторан, сизим кафе, уна столовöйез, буфеттэз, киосккез, закусочнöй. Городас пондöтчöны ни стряпайтны татiсь сёян. 1989 годö гожумнас оссис киоск, кытöн вузавлiсö пым кулиггез, пыр вöвлi очередь. Трестiсь уджалiссез тулыссянь арöдз öктöны чай турун, ягöд, тшак. Карч öнi унажыксö ваялöны «Россия» колхозiсь, асьныс жö и отсалöны вöдитны, только мылякö не сёртни, не калиг оз садитö. 1988 годö солавлöмась да маринуйтлöмась асьныс 823 килограмм тшак, косьтöм тшакыс вöлöм 192 килограмм, пуягöд — 21 тонна, неблöмась и ма 2 тонна 583 килограмм. Конечно, трестiсь уджалiссез асьныс тöдöны, что эта öддьöн етша, что пöжöм калиг да сёртни бöра немись лоас керны. А не небны я отирлiсь, кыдз керöны Юрлаын, Юксеевоын, кытöн овлö и калига, и кушмана сёян, а Юксеевоын нельки тöвнас овлö пистиковöй стряпня. Поди, и городас этадз жö пондасö керны. Трестiсь директорлöн заместитель Вера Борисовна Россомагина да главнöй технолог Полина Егоровна Моисеевских старайтчöны отир понда, öнi столовöйезын овлö тшакьяшыд, няняшыд, яяшыд, горошнича. И меным долыт, что кöть невна да отсалi: и ресторанас, и мöдiк местаэзын öнi овлöны сёяннэз, кöдна йылiсь гижлi «Коми-пермяцкöй кухня» книгаын. Например, кашникын пöжöм яй, гортсямоз керöм печень, вöрись бифштекс, рулет «Аппетит», пöжавлöны и пирöггез. Нiя керöмöсь миян народлöн сёян сьöртi (А. Долдина сьӧртi).

Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.

4. Лӧсьӧтӧ ӧтiк заданнё орфография сьӧртi.
ПРИЛОЖЕННЁ

Отирыслö жö, кöдна бимороз вылын сулавтöн, видзöтiсö столббес орсöм вылö, медöддьöн колiс тöдны, мыйöн быдöс эта чулалас, кытшöм цвет вермас медбöрын. И вöвлiс сiдз, что кытшöмкö кадö быд рöма столббес жагвыв, да öтдруг куслiсö, öшлiсö син одзись. Нiйö вевттьывлiс быдпырся ойся пемыт, кöда унаöс инькаэз коласiсь вайöтлiс синваэзöдз. Сэк нiя горзытöн баитлiсö: «Но сiдз и тöд, быдöс öтамöднысö виясö. Некин да некин ни, тыдалö, ловйöн оз кольччы, не нылöн, не миян».

Вöвлi сiдз, что столббезлöн орсöмыс чулавлiс гöрд виззесö вевттьöмöн. Эта сьöртi отир думайтiс, что фронт вылас миянлiсь армиясö вермасö. Вежöртана, что этася умöльжыкыс да гажтöмжыкыс нем миян понда лоны эз вермы, и сы увья инькаэс горзывлiсö эшö öддьöнжык. Но нач мöднёж, кокнит гажöн рознитчывлiсö отир дыр да бытшöма кынмöм бöрсянь сэк, кöр столббезлöн орсöмыс чулавлiс гöрд виззез вермöмöн, мыйсянь позис надейтчыны сы вылö, что фронт вылас вермас сё жö миян гöрд армия. Колö висьтавны, что инькаэс коласын и сэк синваэзтöг эз чулавлы, но этна синваэс вöлiсö не курыт горелöн да сьöд печальлöн, а югыт да кокнит гажлöн. Гажмыштöм сьöлöмсянь да кокнит лов пыр инькаэс сэк баитлiсо: «Истиннöй Кристос да Ен-батюшко! Эм жö тай эшö сiя, тыдалö, миян юр весьтын. Вермис эд, батя, видзöтö жö, инькаэз, гöрдыс, вермис. Сiдзкö и тöждыны öддьöнсö нем — вермасö, сiдзкö, фронт вылас миянiссес и войнаыс чожа кончитчас». Мый эшö эстöн висьтассяс столббес орсöм йылiсь? Ог думайт, что эта природнöй явленнёыс вермис кыдзкö йитсьыны войнася событиеэзкöт. Но что сiя вöлi миян деревняись отир понда кытшöмкö фронтовöй барометрöн, дак эта быль, кыдз и сiя, что гöрддэс — миян гöрд армияыс — и былись вермис. Быль и сiя, что öнi кытчöдз войнаыс абу и столббес оз орсö. А отирлöн сэтшöм поверьёсянь нылöн орсöмыс оз и ков (Т. Фадеев сьӧртi).

Юасьӧммез:

1. Висьталӧ, кыдз позьӧ пыртны сетӧм текстсӧ роднӧй кыв сьӧртi урок вылӧ.

Укажитӧ класс, учебнӧй тема, этап уроклiсь, мог текст пыртӧмлiсь. Казьмӧтӧ темаэз попутнӧй повтореннё понда. Вежӧртӧтӧ ассиныт думанытӧ.

2. Лӧсьӧтӧ да гижӧ ӧтiк заданнё бӧрйӧм учебнӧй тема сьӧртi, а сiдзжӧ 1-2 заданнё попутнӧй повтореннё понда.  

3. Выполнитӧ кытшӧм-либо ӧтiк заданнё. Кытшӧм кужӧммез пондасӧ зорамны сiйӧ керикӧ.

4. Лӧсьӧтӧ ӧтiк заданнё орфография сьӧртi.
